
რეზონანსი

"თუ კვირიკაშვილი ტოვებს თანამდებობას, იგი კენჭს იყრის პრეზიდენტის პოსტზე" / ვახტანგ ძაბირაძე თვლის, რომ პრეზიდენტის შესაფერის კანდიდატურას უფრო მოძებნის დღეს ხელისუფლება, ვიდრე პრემიერის შემცვლელს (რეზონანსი)

ავტ. თიკო ოსმანოვა

ინტერვიუ ვახტანგ ძაბირაძესთან. 

მოსალოდნელ სამთავრობო ცვლილებებსა და არჩილ ტატუნაშვილის საქმეზე "რეზონანსის" კითხვებს ექსპერტი ვახტანგ ძაბირაძე პასუხობს. მისი პროგნოზით, ხელისუფლებაში საკადრო გადაადგილებები მაისიდან დაიწყება. მას უცნაურად ეჩვენება პრემიერ-მინისტრის შესაძლო გადადგომა:
„შესაძლოა, გუნდში გადაჯგუფებები მიმდინარეობდეს. თუ კვირიკაშვილი ტოვებს თანამდებობას, დიდი ალბათობით, ეს ნიშნავს, რომ იგი კენჭს იყრის პრეზიდენტის პოსტზე. პრეზიდენტის შესაფერის კანდიდატურას უფრო მოძებნის დღეს ხელისუფლება, ვიდრე პრემიერის შემცვლელს. კვირიკაშვილის იმიჯი არც ისეთი სუსტია, რომ დღეს "ქართული ოცნების" გუნდიდან ვინმემ უკეთესი კანდიდატურა შესთავაზოს.“ - აცხადებს რესპონდენტი. 
ექსპერტის შეფასებით, საპრეზიდენტო არჩევნები არის მომავალი საპარლამენტო არჩევნებისთვის ახალი პოლიტიკური სიმაღლის დაპყრობა. ძირითადი ბრძოლა ხელისუფლებისთვის კი 2020 წელს გაიმართება.

რაც შეეხება არჩილ ტატუნიშვილის საქმეს, ძაბირაძის მოსაზრებით, ქართულმა მხარემ ამ საკითხზე რეზოლუცია აუცილებლად უნდა მიიღოს. ის ელის, რომ შესაძლოა, უფრო მეტადაც დაიძაბოს ვითარება არა მარტო ცხინვალთან, არამედ აფხაზეთშიც და უფრო მეტად გააქტიურდნენ საერთაშორისო ძალები, რათა რუსეთზე ზეწოლის გაძლიერება მოხდეს. 
საფრთხე ბალტიისპირეთისა და საქართველოსთვის / "ჩვენს კოლეგებს, აშშ-სა და ევროპას ყოველთვის ვეუბნებით, იყვნენ რეალისტები და არა - გულუბრყვილოები" (რეზონანსი)

ავტ. ნინო ქეთელაური
სტატიის მიხედვით, ბალტიის ქვეყნები დასავლეთს რუსეთიდან მომდინარე საფრთხეზე დაუყოვნებლივ რეაგირებას სთხოვენ. აღნიშნული საფრთხეების შესახებ ლიტვის, ლატვიისა და ესტონეთის საგარაეო საქმეთა მინისტრებმა აშშ-ში ვიზიტისას ისაუბრეს. როგორც ანალიტიკოსები აცხადებენ, საუბარია არა მხოლოდ სამხედრო აგრესიაზე, არამედ რუსული პროპაგანდის გაძლიერებაზეც, რაც საქართველოსთვისაც აქტუალურია. 
ლიტვის საგარეო საქმეთა მინისტრმა ერთ-ერთ მთავარ საფრთხედ პუტინის ბოლო გამოსვლა დაასახელა, სადაც ის ახალი თაობის ბირთვული იარაღის შექმნაზე საუბრობდა, რომელსაც სარაკეტო თავდაცვითი სისტემების ავლით მოქმედება შეუძლია. მანვე აღნიშნა, რომ რუსეთთან დიალოგი მნიშვნელოვანია, თუმცა ეს მაშინ, თუ ის უმოქმედობისთვის არ არის განწირული. 
ანალიტიკოსი სამხედრო-პოლიტიკურ და უსაფრთხოების საკითხებში ამირან სალუქვაძე აცხადებს, რომ იმის მიუხედავად, რომ რუსეთის ლიდერის დუმისადმი მიმართვა დასავლეთის მიმართ შანტაჟის ენით საუბარი იყო, ის ნატო-ს წევრებზე თავდასხმას არ აპირებს. მისივე განმარტებით, ოკუპირებული ტერიტორიების საკითხის შიდაპოლიტიკური ბრძოლისთვის გამოყენება მიურებელია და ამ მიმართულებით მთელმა საზოგადოებამ, პოლიტიკურმა სპექტრმა უნდა დაიკავოს ერთი პოზიცია. „რუსეთთან დიალოგი კი უნდა მივანდოთ ხელისუფლებას, თუ გვსურს, უარეს საფრთხეს არ გადავეყაროთ.“ - დასძენს სალუქვაძე. 

პოლიტოლოგი, "ამერიკის მხარდამჭერთა ლიგის" პრეზიდენტი ირაკლი კიკიანი ამბობს, რომ, რუსეთის იმპერიისკენ მუდმივი სწრაფვიდან გამომდინარე, ბალტიის ქვეყნების შიში აბსოლუტურად ლოგიკურია. ამასთან, აღნიშნავს, რომ დღეს საქართველოც ანალოგიური გამოწვევის წინაშე დგას და საუკეთესო თავდაცვის საშუალება მხოლოდ დასავლეთთან მჭიდრო კავშირია.
"სოციალურ ქსელში იმატა რუსეთთან დიალოგის მომხრეთა აქტივობებმა" / ამირან სალუქვაძე თვლის, რომ ოკუპირებული ტერიტორიების საკითხი არ უნდა გამოვიყენოთ შიდაპოლიტიკური ბრძოლისთვის (რეზონანსი)

ავტ. ნინო ქეთელაური

ინტერვიუ ამირან სალუქვაძესთან.

ანალიტიკოსი სამხედრო-პოლიტიკურ და უსაფრთხოების საკითხებში ამირან სალუქვაძე რუსეთის სამეზობლო პოლიტიკაზე საუბრისას აღნიშნავს, რომ მათი პოლიტიკა არ იცვლება, კრემლი არ ცდილობს მეგობრების შემოკრებას ირგვლივ და მტრების გარემოცვაში უფრო კომფორტულად გრძნობს თავს.
სალუქვაძე შენიშნავს, რომ სოციალურ ქსელში იმატა რუსეთთან დიალოგის მომხრეთა აქტივობებმა. მისი განმარტებით, ასეთ ვითარებაში რუსეთთან დიალოგი უნდა აწარმოოს ხელისუფლებამ. რესპონდენტის სიტყვებით: „რა თქმა უნდა, მეტი ყურადღება უნდა დავუთმოთ თავდაცვისა და უსაფრთხოების საკითხებს, გავაძლიეროთ სპეცსამსახურები. ამ თემაზე ქილიკი უნდა დასრულდეს. მეტი სახელმწიფოებრივი აზროვნება და ქმედებები მოეთხოვება ყველა მოქალაქეს.“ - ამბობს სალუქვაძე. 
საოკუპაციო რეჟიმი ტატუნაშვილის ცხედრის გადმოცემას ერთი თვე არ აპირებს (რეზონანსი)

ავტ. ეკატერინე ბასილაია

სტატიაში ნათქვამია, რომ საოკუპაციო რეჟიმი 14 დღის შემდეგაც უარზეა, ცხინვალში მოკლული არჩილ ტატუნაშვილის ცხედრის გადმოსვენება მოხდეს და ეს თემა ცხინვალში დიდი სპეკულაციების საგანი ხდება. გამოცემა ციტირებს ე.წ. პრეზიდენტი ანატოლი ბიბილოვის განცხადებას, რომლის თანახმად,  უახლოესი ერთი თვის განმავლობაში გარდაცვლილის გადმოცემა არ მოხდება
საქართველოს საპატრიარქოში ამბობენ, რომ ისინი მოლოდინის რეჟიმში არიან. პატრიარქის მდივან მამა მიქაელ ბოტკოველის თქმით, საპატრიარქოს არ აქვს იმაზე მეტი ინფორმაცია, რაც რუსეთის საპატრიარქოს წერილში წერია და თუ მათთვის მიცემული პირობა არ შესრულდება და კვირის ბოლომდე გადმოცემა არ მოხდება, რუსეთის პატრიარქს ხელახლა ვერ მიმართავენ.
განცხადებები გააკეთეს პოლიტიკოსებმაც. "ქართული ოცნების" დეპუტატმა გედევან ფოფხაძემ განაცხადა, რომ ექსპერტიზის თემით მანიპულირება არასწორია და ცხედრის გადმოცემის პროცესის გაჭიანურებით მეტად მყარდება აზრი, რომ ტატუნაშვილი მოკლულია.
მამუკა მდინარაძის თქმით, ე.წ. სამხრეთ ოსეთის "პრეზიდენტის" განცხადება აბსოლუტურად მიუღებელია და ის ყველა საერთაშორისო ნორმასა და სტანდარტს ეწინააღმდეგება.

ბანკები ბიზნესისთვის ფულს ვერ იმეტებენ / "ისინი არაპროფილურ საქმიანობას ეწევიან, ამიტომ ბანკების ინტერესში არ შედის კონკურენტების დაფინანსება" (რეზონანსი)

ავტ. ნათია ლომიძე

სტატიის ავტორი წერს, რომ ბანკები ბიზნესის დაკრედიტების მიმართულებით დამოკიდებულებას არ ცვლიან. მიუხედავად იმისა, რომ ყველაზე მეტად სწორედ ამ სფეროს სჭირდება ფინანსური მხარდაჭერა, არაპროფილური საქმიანობით დაკავებული ბანკებისთვის რეალური სექტორის დაკრედიტება პრიორიტეტული არ არის.
სტატისტიკის თანახმად, იურიდიული პირებისგან, ანუ ბანკების მიერ ბიზნესის დაკრეტიტებისგან მიღებული შემოსავლები 21%-ს არ აღემატება, შესაბამისად, ბანკების წვლილი ქვეყნის რეალური ეკონომიკის განვითარებაში საკმაოდ მცირეა. 
კომერციული ბანკების მხრიდან ბიზნესის დაკრედიტების დაბალ დონეს ადასტურებს ანალიტიკოსი მერაბ ჯანიაშვილი. როგორც მან "რეზონანსს" განუცხადა, ამის მიზეზი ძვირი სესხია, რის გამოც მეწარმეების მხრიდან არ არის დიდი მოთხოვნა, რადგან მათ მაღალი პროცენტები და ჯარიმები აშინებთ.
ჯანიაშვილის სიტყვებით, საბანკო სექტორი აკრედიტებს ფიზიკურ პირებს და ისინი ამ თანხებს ისევ იმპორტირებული პროდუქტის საყიდლად ხარჯავენ და სხვა ქვეყნის ეკონომიკას აძლიერებენ. მისივე შეფასებით, ეს ცუდი ტენდენციაა და პრობლემის მოსაგვარებლად ეროვნულმა ბანკმა მთავრობასთან ერთად უნდა იზრუნოს.
ფინანსისტ გოჩა თუთბერიძის აზრით, სამომხმარებლო სესხის ოდენობა ბიზენსსესხებს აჭარბებს, ეს ტენდენცია კი ქვეყნის ეკონომიკას აზარალებს. 

ჯარიმები გამუდმებით იზრდება და რეპრესიულ ხასიათს იძენს / "ფიზიკურ პირებს ძალიან უზრდიან ჯარიმებს, სამაგიეროდ ყველანაირად უფრთხილდებიან მსხვილ ბიზნესს" (რეზონანსი)

ავტ. მარი ჩიტაია

სტატიაში ნათქვამია, რომ "ნაციონალური მოძრაობის" სამართლებრივ მემკვიდრეობას „ქართული ოცნებაც“ უცვლელად აგრძელებს, - საჯარიმო სანქციები დღითი დღე მკაცრდება და უკვე რეპრესიულ სახეს იღებს.
სპეციალისტები ვარაუდობენ, რომ მთავრობის მხრიდან აგრესიული ჯარიმების შემოღება საბიუჯეტო პრობლემების მოგვარების არაკეთილსინდისიერი გზაა, რომელიც საკუთარი მოსახლეობის საზიანოდ იქნა შერჩეული.
სამართლის სფეროს სპეციალისტი ლევან ალაფიშვილი გაზრდილ ჯარიმებში კორუფციის გარკვეულ რისკსაც კი ხედავს. მისი შეფასებით, მთავრობა უნდა იყოს თანმიმდევრული და ამომრჩევლისთვის თავის დროზე მიცემული პირობა დაიცვას. რაც შეეხება მსხვილი ბიზნესისთვის დაწესებულ სანქციებს, იურისტი არ ემხრობა მოსაზრებას, რომ ჯარიმებთან დაკავშირებით ბიზნესის დიფერენცირება უნდა მოხდეს.
განსხვავებული მოსაზრებისაა უფლებადამცველი ლაშა ჩხარტიშვილი, რომელიც ბიზნესისგან აშკარად გამოარჩევს სოციალურ სეგმენტს, სადაც ჯარიმების დაწესების წინააღმდეგია. იგი იქვე ეთანხმება, რომ, ზოგ შემთხვევაში, სანქციების გამკაცრებას მიესალმება. ის დასძენს, რომ საჯარიმო სანქცია უნდა იყოს დარღვევის ადეკვატური და არა ამკრძალავი ღონისძიება.
ინტერნეტბაზარზე სრული განუკითხაობაა / არც კონკურენციაა, არც ტარიფები მცირდება და არც ინვესტორები ჩანან (რეზონანსი)

ავტ. ნათია ლომიძე

სტატიაში ნათქვამია, რომ ინტერნეტტარიფების სიძვირით საქართველო რეგიონში ლიდერია და ზოგიერთ ევროპულ ქვეყანასაც კი უსწრებს. კომუნიკაციების სფეროს სპეციალისტები აცხადებენ, რომ აუცილებელია ბაზარზე ახალი, ძლიერი კომპანიების შემოსვლა, რაც ფასსა და მიწოდების ხარისხს შეცვლის.
მცირე და საშუალო სატელეკომუნიკაციო ოპერატორების ასოციაციის გამგეობის თავმჯდომარე მიხეილ გოთოშია "რეზონანსთან" სწორედ იმაზე საუბრობს, რომ საქართველოში ინტერნეტის საცალო და საბითუმო ტარიფებს შორის დიდი განსხვავებაა, რაც აუცილებლად დასარეგულირებელია. მისივე თქმით, არ შეიძლება, ფასებს შორის ისეთი განსხვავება იყოს, როგორიც ამჟამად ქვეყანაშია. ბაზარზე სხვა მოთამაშეებიც უნდა გამოჩნდნენ, რაც კონკურენტულ გარემოს შექმნის და სამომავლოდ ტარიფებზე დადებითად აისახება.
ახალი თაობა
სალომე სამადაშვილი: „რუსეთთან დათმობის პოლიტიკამ კრახი განიცადა“ (ახალი თაობა)

ავტ. ნათია ხურცილავა

ინტერვიუ სალომე სამადაშვილთან.

„ნაციონალური მოძრაობის“ ერთ-ერთი ლიდერი სალომე სამადაშვილი გამოცემასთან ინტერვიუში ხელისუფლების რისეთთან ურთიერთობის პოლიტიკაზე საუბრობს.  
მისი განმარტებით, რუსეთის წინააღმდეგ ერთობლივი რეზოლუციის მიღებაში ცუდი არაფერია, თუმცა, მნიშვნელოვანია, მასში იყოს ჩადებული ისეთი პუნქტები, რომლებიც უზრუნველყოფს, რომ დოკუმენტი ფარატინა ქაღალდად არ დარჩეს. 
სამადაშვილის შეფასებით, აბაშიძე-კარასინის ფორმატი არაეფექტურია ისეთი კრიზისების დროს, როგორსაც ამჟამად აქვს ადგილი და უნდა მოხდეს მისი ჩანაცვლება ახალი, გამჭვირვალე ფორმატით და შესაბამისი მანდატის მქონე მომლაპარაკებელი პირით. 
რესპონდენტის შეფასებით, რუსეთთან ურთიერთობის დათბობის პოლიტიკამ სრული კრახი განიცადა და ამის შედეგად საქართველოს ტერიტორიების ოკუპაცია ახლა ანექსიის პროცესშია გადასული. ის თვლის, რომ საქართველომ საკუთარი პრობლემები ხმამაღლა უნდა დააყენოს საერთაშორისო არენაზე და სწორედ საერთაშორისო თანამეგობრობის ჩართულობით მოხდება ქვეყნის ტერიტორიული მთლიანობის აღდგენა. 
„ივანიშვილის პრეზიდენტობა ქართულ პოლიტიკურ პროცესებს გააჯანსაღებდა“ (ახალი თაობა)

ავტ. ნონა ცაბაძე

ინტერვიუ მამუკა გამყრელიძესთან. 

ყოფილი დიპლომატი მამუკა გამყრელიძე გამოცემასთან საუბარში საპრეზიდენტო არჩევნების წინა პერიოდს აფასებს. ის ფიქრობს, რომ სახელისუფლო კანდიდატს ვერც „ნაციონალური მოძრაობა“ და ვერც სხვა პარტია დამოუკიდებლად ვერ დაამარცხებენ, თუ არ მოხდება მათი გაერთიანება, „ევროპული საქართველო“ კი არავითარ შემთხვევაში არ შეუერთდება სხვა ოპოზიციურ ძალებს. მისი განმარტებით, აღნიშნული პარტია არ აპირებს ხელისუფლებისთვის ბრძოლას და მხოლოდ მთავარი ოპოზიციონერის სახელით დაკმაყოფილდება, ასეთი მინიმალისტური სტრატეგია კი ზუსტ თანხვედრაში მოდის ივანიშვილის რეჟიმის ინტერესებთან. 
გამყრელიძის მოსაზრებით, აბსოლუტურად არ აქვს მნიშვნელობა, ვინ იქნება „ქართული ოცნების“ საპრეზიდენტო კანდიდატი, მხოლოდ ბიძინა ივანიშვილის დასახელების შემთხვევაში განვითარდება მოვლენები საინტერესოდ. „ეს პოლიტიკურ პროცესს აუცილებლად გააჯანსაღებდა, ამით დამთავრდებოდა არაფორმალური მმართველობა. თუმცა, როგორც მე ვხედავ, მას კულისებიდან გამოსვლა არ უნდა და ამით ძალიან ცუდ როლს თამაშობს საქართველოს პოლიტიკური განვითარებისთვის“ - დასძენს რესპონდენტი.  

„ილია II-მ მიგვანიშნა, რომ გამოუვალ მდგომარეობაშია“ (ახალი თაობა)

ავტ. შორენა მარსაგიშვილი

მაღალი რანგის საეკლესიო პირებისა და დიპლომატების შეხვედრებზე რუსეთ-საქართველოს ურთიერთობის განხილვის საკითხზე შეფასებებს აკეთებს ანალიტიკოსი გოჩა მირცხულავა. მისი დაკვირვებით, საპატრიარქოში დასავლეთთან დაახლოების ტენდენცია გრძელდება, რაც სამი ფაქტორითაა განპირობებული: პოლიტიკური, ეკონომიკური და მორალური. მისივე თქმით, საპატრიარქოში რუსული ნიშა დაკავებულია და სასულიერო პირების ნაწილი ცდილობს, ამ ნიშის საპირწონედ რაღაც შექმნას, რასაც ადასტურებს ის ფაქტი, რომ შეიქმნა დასავლური ფრთა, რომელიც ცდილობს, დაუხლოვდეს დასავლეთს. 
მირცხულავა ასევე ამბობს, რომ საპატრიარქოში მიმდინარეობს გამძაფრებული ბრძოლა პატრიარქის ტახტისთვის, ილია მეორემ კი საზოგადოებას სიგნალი მისცა, რომ გამოუვალ მდგომარეობაშია და სწორედ ამიტომ დაასახელა მისი თანამოსაყდრე. რესპონდენტის განმარტებით, ამ გზით ქართული ეკლესია დიდ დარტყმას აარიდა და მრევლს მისცა საშუალება, საკუთარი ნებით აირჩიონ ქართული ეკლესიის განვითარების გზა. 

